
Skattalógin § 31 

16.06.2004

Frádráttur fyri garaguhurð í samband við leigumál.

Samandráttur:

Frádráttur fyri útskiftan av garaguhurð í sambandi við leigumál. Kærarin hevði sum

útgangsstøði rætt til at fáa frádrátt fyri útskiftan av garaguhurð, men av tí at hann ikki

hevði átt húsini øll árini, átti frádrátturin at verða settur við støði í áramálinum, húsini

høvdu verið útleigað við honum sum ánara. Skatta- og avgjaldskærunevndin staðfesti

avgerðina hjá Kommunalu Skattakærunevndini.

Avgerð:

Toll- og Skattstova Føroya hækkaði í 2003 skattskyldugu inntøku skattagjaldarans fyri 2002

við 11.200 kr. Hækkingin stóðst av, at Toll- og Skattstova Føroya ikki vildi loyva fullan

frádrátt fyri útskiftan av eini garaguhurð í samband við leigumál.

Hesa avgerð kærdi skattgjaldarin til Kommunalu skattakærunevndini.

Við avgerð dagfest 26. september 2003 staðfesti Kommunala skattakærunevndin hækkingina,

sum Toll- og Skattstovan hevði framt.

Skattakærunevndin segði soleiðis um málið:

“Kærarin hevur drigið frá kr. 17.250 í húsaroknskapinum til nýggja garaguhurð, og við hesum vísir

húsaroknskapurin fyri ognina kr. 10.030 í halli.

Frágreiðingin frá Toll- og Skattstovuni:

Toll- og Skattstova Føroya biður í brævi til kæraran dagfest 24.04.02 um skjalprógv fyri útreiðslurnar

til leverandørin. Kærarin sendir 13.05.2003 skjal viðv. nýggjari garaguhurð við nýggjum hentleikum

og skrivar, at hurðin er farin av ringari viðferð og møguligum sliti.

Í ætlanarskrivi 14.05.2003 vísir Toll- og Skattstova Føroya á, at ætlanin er at metast skal um, hvat er

slit og brek av leigaraávum, og hvat er nýútvegan. Tá ið kærarin hevur leigað húsini út í minni enn 7

ár, kann Toll- og Skattstovan ikki góðtaka meira enn 7/20 sum slit av leigaraávum. Í broytingarskrivi

03.06.2003 ger Toll- og Skattstova Føroya av at broyta skattskyldugu inntøkuna.

Sambært skattalógini § 31,1c kunnu útreiðslur til umvælingar av húsum, sum hin skattskyldugi hevur í

virki sínum, dragast frá, tó ikki meira enn nýtt er til at bøta um slit og brek, sum er komið, meðan

útleigað hevur verið. Tað vil siga, at sum rakstrarútreiðsla er at meta tær útreiðlsur, sum fara til at

seta húsið í sama stand, sum tað var, tá tað var tikið til vinnuliga nýtslu.

Útskiftin av t.d. taki, vindeygum, hurðum og øðrum verður vanliga mett sum virðisøking av ognini.

Tá sethús, sum ikki eru bygd til endamálið, hava verið útleigað í eitt ávíst áramál, hevur tó verið

loyvdur lutfalsligur frádráttur svarandi til áramálið, útleigað hevur verið.

Á ráðsfundi 2. juni 1995 hevur Líkningarráðið mælt til, at fyri sethús, sum eru nýtt vinnuliga 25 ár ella

meira, verður veittur fullur frádráttur, og fyri sethús sum t.d. hava verið nýtt vinnuliga í 10 ár, verður

10/25 av frádráttinum veittur.

Sethúsini vóru nýtt til egnan bústað, til kærarin byrjar at leiga út.

Toll- og Skattstova Føroya metir, at ein garaguhurð hevur eina livitíð uppá 20 ár, og hevur loyvt

frádrátt fyri tey árini, útleigað hevur verið, 7/20 av 17.250,00. Restin verður mett sum virðisøking,

sum setir ognina í betri stand, enn hon var í, tá hann byrjar at leiga út.

Tá livitíðin hjá garagu í vanligari skattapraksis hevur verið mett til 25 ár, er hædd eisini tikin fyri

ringari viðferð, tá livitíðin verður sett niður í 20 ár.

Toll- og Skattstova Føroya mælir tí til, at hildið verður fast við, at loyvt verður ein frádráttur uppá kr.

6.050,00 fyri umvæling, men at kr. 11.200,00 ikki kunnu dragast frá sum rakstrarútreiðsla í samband

við útleigan, men skulu leggjast afturat sum virðisøking av húsinum.

Viðmerkingar kærarans:

Við skrivi dagfest 18. juni 2003 verður avgerðin hjá T&S kærd. Í kæruskrivinum verður víst á, at

garaguhurðin var í góðum standi, tá hann keypti húsini, og tá leigumálið var úti, var garaguhurðin

ónýtilig. Kærarin sigur eisini, at hann ongantíð sjálvur hevur búð í húsinum. Hjálagt hevur hann lagt

eina váttan frá leverandørinum, at garaguhurðin var illa buglað, helst tí at bilar høvdu bakkað á

hana.

Úrskurður skattakærunevndarinnar:

Sambært grein 31 í skattalógini hevur skattskyldugi rætt til at fáa frádrátt fyri útreiðslur til

umvælingar, tryggingar og umsitingar av húsum, skipum, maskinum, innbúgvi og øðrum

rakstrargøgnum, sum hin skattskyldugi hevur nýtt í virki sínum, tó ikki meira enn nýtt er til at bøta

um slit og brek, sum er komið eftir tað, at hann hevur fingið sær nevndu rakstraramboð.

Sostatt hevur kærarin sum útgangsstøði rætt til at fáa frádrátt fyri útskiftan av garaguhurð, men av

tí at hann ikki hevur átt húsini øll árini, so metir nevndin, at frádrátturin eigur at verða settur við

støði út frá áramálinum, húsini hava verið útleigað við honum sum ánara.

Út frá fyriliggjandi upplýsingum tekur nevndin undir við avgerðini hjá Toll- og Skattstovuni um at

geva kæraranum frádrátt við lutfallinum 7/20 av kostnaðinum kr. 17.250 fyri útskiftan av

garaguhurð.”

Kæran til Skatta- og avgjaldskærunevndina.

Kærarin hevur uttan nærri grundgeving bert sent avgerðina til víðari avgreiðslu hjá Skatta- og

avgjaldskærunevndini.

Frágreiðing frá Toll-og Skattstovu Føroya, Stýrið.

Toll- og Skattstovan vísir í síni frágreiðing dagfest 16. januar 2004 eisini bert til tað, sum økið

sigur og sum sæst av frágreiðingini í kærumálinum hjá Kommunalu skattakærunevndini.

Avgerðin hjá Skatta- og avgjaldskærunevndini.

Við grundgevingini, sum Toll- og Skattstovan og Kommunala skattakærunevndin nýta

um býti millum slit og brek í leigutíðini og nýíløgur, metti Skatta- og

avgjaldskærunevndin at takast kann undir við avgerðini hjá Kommunalu

skattakærunevndini.

Skatta- og avgjaldskærunevndin avgjørdi tí at staðfesta avgerðina hjá Kommunalu

skattakærunevndini.
